
TEMA V: ARTE PALEOCRISTIÁ E BIZANTINA

O Edicto de Milán (ano 313) puxo fin á persecución polos romanos da práctica cristiá e o supuxo o comezo dun imperio convertido á nova relixión. Así mesmo, deu lugar ao nacemento dun edificio litúrxico e dunha arte representativa que servira aos novos intereses relixiosos. Estas primeiras manifestacións artísticas cristiás reciben o nome de arte paleocristiá.

No declive do Imperio, a necesidade de controlar mellor o territorio levou a división en Imperio Oriental, con capital en Constantinopla, e Imperio Occidental, con capital en Roma. Cando no século V os pobos bárbaros invadiron o Impero Occidental instalándose nel, o Imperio de Oriente conseguiu manterse e comezou un proceso de evolución que, sen perder as tradicións romano-cristiás, vai recuperar as helenas e introducir moitos dos costumes orientais. Esta evolución independente coñecese como Imperio Bizantino e conseguirá manterse como tal ata o século XV.

V.1. A Igrexa perseguida

Antes do Edicto de Milán os restos funerarios das catacumbas son as evidencias que nos chegaron. Situados no subsolo da  cidade aparecen sartegos e formas iconográficas que seguen os parámetros romanos en canto a formas materiais e técnicas, pero que, máis que valor artístico, teñen importancia polo significado que os cristiáns lle outorgan a esas formas copiadas de Roma: supón o comezo dunha iconografía simbólica que despois vai ter continuidade.
V.2. A Igrexa triunfante (séculos IV e V)
Coa liberdade relixiosa e a posterior oficialidade do cristianismo, faise necesario buscar na tipoloxía romana un edificio que sirva de modelo para o templo cristiá. A basílica é o modelo tipolóxico elixido e o van adaptar as necesidades da liturxia.

A basílica cristiá ten planta rectangular, de 3 ou cinco naves, rematada en ábsida, cun atrio ou nártex previo á entrada. As naves están cubertas de madeira e soamente se usan bóvedas na ábsida, que é o espazo no que se sitúa o altar onde se celebra o rito litúrxico. A luz entra nas naves por vans situados na parte superior dos muros. Os materiais e as técnicas constructivas son romanos.
Cada zona do recinto está destinada aos diferentes tipos de fieis: o nártex é o lugar dos catecúmenos que son os que reciben formación antes de ser bautizados. As naves son o lugar desde o que os fieis xa bautizados asisten á liturxia. Diante do altar está o presbiterio, lugar reservado aos oficiantes, os presbíteros. O espazo onde desembocan as naves, que serve de límite entre o lugar dos fieis e dos oficiantes é o transepto.
A Basílica de Santa Sabina pode servir de exemplo destes primeiros templos cristiáns. Ten tres naves separadas por arcadas de medio punto apeados en columnas exentas, a nave central é mais alta e ancha que as laterais e recibe iluminación directa a través dos vans superiores. A ábsida é o único recinto abovedado e alberga o altar. Con esta ordenación do espazo conséguese xerar eixes lonxitudinais cara a ábsida, concentrando a atención no lugar de celebración litúrxica.

Tamén, coa saída das catacumbas, aínda que persiste a linguaxe simbólica nas artes representativas, aparece unha iconografía triunfal que leva a exaltación da figura dos apóstolos e a representacións do antigo e do novo testamento.
V.3. A época de Xustianiano (século VI)

É coñecida como a 1ª Idade de Ouro do Imperio Bizantino e caracterízase pola influencia de Oriente e do mundo grego nos costumes e cerimonias. Durante o seu goberno, Xustiniano pretende recuperar os territorios arrebatados en Occidente polos bárbaros. Mesmo consigue facerse con territorios na península italiana e mesmo na ibérica, pero pronto Bizancio abandonará esa idea e se centrará no seu territorio.
O templo cristián vaise adaptar nas súas formas para atender as necesidades dunha sociedade refinada na que o poder do emperador goza de autoridade relixiosa (cesaropapismo) e acude como tal autoridade aos ritos litúrxicos. A influencia do emperador na Igrexa e o complexo cerimonial contribúe tamén a cambiar as formas representativas: perden naturalismo e fanse hieráticas e estereotipadas.
A planta basilical sofre unha evolución na súa forma cara a cruz grega. Tamén o sistema de cubertas evoluciona: úsanse bóvedas en todo o recinto e adaptase a cúpula romana para cubrir un espazo cadrado. A consecuencia destes cambios é  a creación dun espazo dilatado e dinámico que parte dunha célula central arredor da que se organiza todo o conxunto. Cada vez faise maior o contraste que xa existía en Roma entre un interior moi luxoso e coidado e un exterior máis austero.

V.3.1.Santa Sofía de Constantinopla
O seu promotor foi o propio emperador e os autores da súa construcción Antemio de Tralles e Isidoro de Mileto, expertos en matemáticas, ademais de entender de construccións. O ladrillo e o mármore foron os materiais empregados na obra
A planta basilical deixa entrever a evolución cara a planta en cruz, destacando unha zona central. A adaptación da cúpula sobre un espazo cadrado fai evolucionar a técnica constructiva romana ideando uns elementos de transición: pendentes, que levan o peso vertical da cúpula a catro grandes piares e liberan aos muros interiores da función de soporte, podendo abrir neles vans: muros cortina. A utilización de cubertas abovedadas a distintas alturas permite articular un sistema de contrapeso gradual das presións que remata nos muros exteriores, reforzados con contrafortes.
A importancia da luz outorga un carácter máxico ao interior e a cúpula semella lixeira flotando no aro de luz dos vans do tambor. A policromía dos mosaicos que decoraban o interior contribuiría a resaltar a sensación de irrealidade.
Cando os musulmáns toman Constantinopla converten a basílica en mesquita e colocan os minaretes que vemos hoxe, alterando tamén o espazo interior. Pero os mosaicos orixinais xa se perderan na época de iconoclastia que sufriu Bizancio.

Esta obra é unha síntese da tradición grecorromana e oriental que legou á posteridade o sistema de cúpula sobre pendentes.

V.3.2. Mosaicos de San Vital de Rávena
En San Vital conservase a decoración interior orixinal: mosaico sobre muro. Podemos, analizándoa entender o sentido destes interiores e o sistema de representación utilizado.

Os temas que se representaban nos interiores das igrexas bizantinas estaban colocados segundo a súa importancia, xerarquizados. A ábsida era o lugar máis importante, onde se colocaba as escenas de maior interese, tamén as zonas altas que simbolizaban o ámbito celeste. A finalidade era encher de significado relixioso os interiores dos templos. A gama cromática é moi variada. As pezas con que están feitos os mosaicos son vitrificadas e mestúranse con ouro e prata, co que se consigue un resultado brillante e luxoso acrecentado pola luz ao incidir neles.

Nun lugar destacado do interior, no presbiterio, represéntanse dúas escenas enfrontadas nas que o emperador Xustiniano e a súa esposa Teodora aparecen cós seus respectivos séquitos.

As formas son planas e a representación da escena carece de perspectiva. Todos os personaxes responden a unhas características físicas semellantes, son formas estereotipadas. Os símbolos, a posición, as roupas ou o tocado convértense en elementos identificadores.
Xustiniano aparece representado con membros da Igrexa e do exército e cos simbolos da autoridade política e relixiosa.Teodora coas damas da Corte. Ambos levan ofrendas e a súa posición nese lugar do templo reafirma o poder do emperador como cabeza visible da Igrexa ortodoxa.
Algunhas opinións dos expertos
(os textos reproducidos están extraídos das edicións en castelán)
B. ZEVI: Saber ver la arquitectura
Na igrexa de Santa Sabina (...) abarcamos todo o espazo, que está disposto no sentido de lonxitude, camiñamos acompañados ritmicamente das columnas e dos arcos, temos conciencia de que todo está disposto ao longo dun itinerario que é o noso, sentímonos organicamente parte dun ambiente creado para nos e soamente xustificable para que vivamos nel.

O espazo bizantino é mais ben un espazo que se dilata continuamente.

L. BENEVOLO: Introducción a la arquitectura

Volvendo a elaborar as tentativas romanas do último período, os constructores da época de Xustiniano logran realizar unha nova síntese, onde aportes da antigüidade e a instancia cristiá atopan un novo sistemático equilibrio.

